
NAHSBU BARRA MILL-KAXXA

[llum ftagarna fil-hsieb. Ftit huma dawk li jhossuhom hielsa li jahsbu b’mohhhom. Meta
wiehed jirrifjuta li jelabora l-hsieb tieghu, hu jkun qed jirrinunzja ghal-liberta. Qeghdin
nghixu fi Zmien immarkat minn dak li jissejjah il-hsieb uniku jew il-hsieb dominanti. Hemm
ir-riskju li naqghu f’dik il-kategorija li xi hadd iddeskriva bhala “victims of group thinking”.
Ghaldagstant illum il-hsibijiet, 1-ideat u l-ghazliet taghna ftaqru hafna ghax, minflok, hemm
ir-riskju li nitkellmu u nagixxu bla ma nahsbu. Qed naccettaw li flok ma nkunu ahna li naghtu
d-daqga fuq l-inkwina tal-hajja, niddelegaw lil haddiehor isawrilna hajjitna. Dan narah jigri
fil-hajja personali taghna, fil-familja u fis-socjeta. Ghalhekk ghandna bzonn il-kuragg biex
nahsbu “barra mill-kaxxa”, fis-sens 1i nkunu kapaci nohorgu °’l barra mill-iskemi u I-
programmi tas-soltu. Dan jghodd ukoll ghalina fil-Knisja meta nigu biex naghmlu I-ghazliet
pastorali taghna.

Meta nirrifletti fuq id-djalogu li ghadda bejn Gesui u Pilatu, partikularment meta Gesu jghid li
s-saltna tieghu mhix ta’ din id-dinja, jigini f’'mohhi li Gest kien ged jipprovoka lil Pilatu biex
fl-approwc tieghu bhala mexxej jahseb “barra mill-kaxxa” u ma jikkuppjax “slaten” ohra.
Gesu kien ged ifisser lil Pilatu 1i hemm mod differenti kif wiehed jibni s-soc¢jetd. Meta Gesl
ged jghid li s-saltna tieghu mhix ta’ hawn, ried ifisser ukoll li Hu ghandu vizjoni, kriterji u
atteggjamenti differenti minn taghna I-bnedmin kif jorganizza s-saltna. Dan ifakkarni fi kliem
il-Profeta Isaija fejn Alla jghid li “il-hsibijiet tieghi ma humiex il-hsibijiet taghkom, it-toroq
tieghi ma humiex it-toroq taghkom” (55:8). Naghti xi ezempiji.

Zgur li 1-imgiba ta’ Gesu f’dak il-waqt tal-process zarmatu lil Pilatu! Gesu kien qed jigi
akkuzat ingustament minn folla vjolenti li riedet rasu fuq platt. Quddiem dak it-taghjir, 1-
ghadab, il-gilla, l-ingustizzja, Gesu jaghzel li jibga’ hiemed, gwejjed u pacifiku. Ma
jpattihiex, ma jafx x’inhi vendetta, ma jirritaljax, ma jirrispondix imma jahfer u jhobb.
Nisthajjel li din l-attitudni non-vjolenti quddiem il-vjolenza tharbat l-iskemi kollha mhux biss
ta’ Pilatu imma taghna wkoll li ghadna rridu nimxu bil-principju ta’ ‘ghajn ghal ghajn u sinna
ghal sinna’! Dan huwa l-atteggjament gdid li ged jipproponilna Gest quddiem kull xorta ta’
vjolenza — dik fizika, psikologika, ekonomika, diskriminatorja, politika, razzjali u religjuza.

Is-saltna ta’ Gesl tiddistingwi ruhha wkoll mis-saltniet tad-dinja minhabba l-kriterji li
jhaddem Gesu biex jaccetta “i¢-cittadani” tieghu. Filwaqt li s-soc¢jetd taghna tippreferi
cittadini “perfetti” u “b’sahhithom” (fis-sens wiesa’ tal-kliem), Gesu jiftah il-bieb ghal
kulhadd imma juri preferenza ma’ dawk li huma imperfetti, dghajfa u foqra. Is-socjeta
ghandha hafna x’titghallem u tikkoregi biex tassew ma taghmilx diskriminazzjoni maz-zghir
u I-fqir. Ghalkemm forsi ma nghidux bil-kliem, ahna ghadna socjeta elitista u hemm min irid
ikompli jgholli 1-hajt i jifred klassi minn ohra. Anki l-komunita Nisranija tista’ taga’ f’dan
id-dnub. Propju ghax ahna l-bnedmin ikkundizzjonati li nahsbu kif tahsibha d-dinja, nitfixklu
meta nisimghu 1-Knisja tappellalna biex nghinu lil dawk 1li huma inqas perfetti jigu
akkumpanjati u integrati fil-komunita. Fostna ghandna min ghadu jahseb li I-komunita
ekklezjali hija komunita tal-perfetti u mhux “sptar tal-gwerra” — ghalhekk ma hemmx lok
ghall-midinbin, specjalment ghall-midneb li qed fi process ta’ konverzjoni. Quddiem ragunar



bhal dan, nisma’ lil Gest jghidilna li “il-Knisja tieghi mhix ta’ din id-dinja... il-Knisja tieghi
hija differenti minn dik ta’ din id-dinja”.

Filwaqt li 1-fus tas-saltna ta’ Pilatu hija l-gustizzja, ghal Gesu l-pedament tas-saltna ghandu
jkun il-hniena. Ghalkemm il-gustizzja hija kejl mehtieg ghas-socjeta, 1-esperjenza tixhdilna li
bil-gustizzja biss ma rnexxilniex ingibu l-ordni u l-pac¢i. Ghalkemm ghandna 1-grati bhala
strutturi i jiggarantixxu l-gustizzja, mhux biss hafna feriti jibgghu ma jaghlqux, imma xi
drabi l-istess strutturi jikkawzaw gerhat ohra. Il-gustizzja li jitkellem dwarha Kristu ghandha
isem iehor: jisimha hniena. Ma nistaghgibx li xi whud fil-Knisja jitfixklu meta dan l-ahhar is-
Sinodu tal-Isqfijiet ippropona li jinfethu ghejun tal-hniena divina ghal dawk 1-Insara i tfixklu
fil-hajja taz-zwieg u issa, ghax huma mxennqga ghal Kristu, jixtiequ jkunu milqugha bhala
membri shah fil-komunita ekklezjali. Xi whud, meta jirreferu ghall-gustizzja ta’ Alla, jahsbu
li Alla jahseb bhalna l-bnedmin u li 1-gustizzja tieghu hija bhal taghna. Meta nirragunaw
b’dan il-mod inkunu qeghdin “niggudikaw” lil Alla ghax irriduh “jahseb” bhalna u
“jikkastiga” lill-midneb. Hawn ukoll irridu nahsbu barra mill-kaxxa! Meta nitfghu harsitna
fuq il-Kurcifiss, nintebhu li dakinhar fuq is-salib Gesti ghamel gustizzja billi, imgangal mill-
hniena, huwa ta hajtu ghall-bnedmin kollha u fdiena. Ghalhekk ghal Alla I-gustizzja ghandha
isem iehor: hniena.

Kull darba li fil-“Missierna” nitolbu biex tigi fostna s-Saltna ta’ Alla, ahna nkunu nitolbu
biex is-soc¢jeta tkun aktar umana. Dan jigri jekk, imnebbhin mill-mod kif kien jahseb Gest,
ahna naghtu sehemna biex nghinu fil-process ta’ bidla biex is-saltna ta’ din id-dinja toqrob
lejn is-saltna kif proposta minn Gestl.

Ahna llum geghdin insellmu u nitolbu ghal dawk is-sacerdoti li, ispirati minn Don Bosco,
hadmu hafna mat-tfal, I-adolexxenti u z-zghazagh. Jien konvint li bhal Don Bosco, anki dawn
is-sacerdoti appostli fost iz-zghazagh kellhom jahsbu barra milll-kaxxa, anki jekk dan forsi
swielhom prezz. Ilkoll nafu x’prezz kellu jhallas Don Bosco ghax kellu 1-kuragg li jibdel 1-
iskemi tal-pastorali taz-zghazagh li kien hemm fi Zzmienu! Jien inheggigkom biex issejhu lill-
Ispirtu s-Santu jghinkom tkunu ghodda ta’ bidla fil-Knisja u fis-socjeta.



